
ABSTRAK 

 

Tujuan kajian ini adalah mengenalpasti pemikiran inovatif, ciri-ciri dan kompetensi 

dalam kalangan teknousahawan Industri Kecil Sederhana (IKS) Bumiputera lepasan 

pusat latihan kemahiran. Berdasarkan teori keusahawanan Leibenstein dan Katarzyna 

serta model keusahawanan Prodan, Man, dan model inovasi Kuratko, tiga konstruk 

utama kajian dipilih iaitu pemikiran inovatif, ciri-ciri dan kompetensi 

teknokeusahawanan. Reka bentuk kajian ini adalah kajian kes dan data dikumpul 

menggunakan pendekatan kualitatif dan kuantitatif. Pemilihan peserta kajian ini adalah 

dalam kalangan 32 teknousahawan Bumiputera yang berjaya di Semenanjung Malaysia 

serta memiliki latar belakang teknikal dan vokasional. Teknik teknik bola salji 

digunakan untuk memilih peserta kajian. Instrumen kajian terdiri daripada profil 

teknousahawan, soal selidik, temubual, pemerhatian dan verifikasi dokumen. Data 

empirikal kajian dianalisis dengan menggunakan analisis deskriptif untuk data 

kuantitatif dan data kualitatif menggunakan analisis tematik. Dapatan utama kajian ini 

menunjukkan bahawa peserta kajian percaya bahawa mereka memiliki pemikiran 

inovatif (M=4.14, SP=0.18), ciri-ciri teknokeusahawanan (M=4.14, SP=0.18) dan 

kompetensi teknokeusahawanan (M=4.01, SP=0.37). Namun demikian kelemahan 

utama teknousahawan yang dikenalpasti dalam kajian ini adalah daripada aspek kurang 

sokongan dan jaringan, kompetensi kepimpinan yang rendah, kelemahan pemasaran, 

kekurangan bahan mentah serta sumber manusia (pekerja mahir), dan masalah 

kewangan. Kesimpulan daripada kajian ini menunjukkan bahawa untuk menjadi 

teknousahawan yang berjaya, mereka perlu memiliki pemikiran inovatif, ciri-ciri dan 

kompetensi teknokeusahawan serta elemen-elemen lain seperti daya tahan, spirituality, 

sokongan keluarga, dan kemahiran teknikal. Implikasi kajian ini adalah penghasilan 

satu kerangka baharu pembangunan pemikiran inovatif untuk teknousahawan. Untuk 

membangunkan pemikiran tersebut, elemen-elemen utama seperti pemikiran kritis dan 

strategik, kemahiran menyelesaikan masalah, ketahanan dalaman, jaringan serta 

penyediaan inkubator adalah penting untuk meningkatkan nilai tambah yang akan 

menjadikan teknousahawan lebih berkeyakinan untuk berjaya dalam dunia perniagaan 

yang kompetitif.  

INNOVATIVE THINKING, CHARACTERISTICS AND COMPETENCIES 

OF BUMIPUTERA TECHNOPRENEURS IN SMALL AND MEDIUM 

ENTERPRISES  

 

 

ABSTRACT 

 

 

The purpose of this study was to identify innovative thinking, characteristics and 

competencies of Bumiputera Small and Medium Entrprises (SME) technopreneurs who 

graduated from skills training centres. Based on the entrepreneurship theories by 

Leibenstein and Katarzyna and the entrepreneurship models by Prodan and Man, and 

Kuratko innovation model, the three main constructs of the study were selected namely 

innovative thinking, characteristics and competencies of entrepreneurship. The 

research design used this study was a case study and collected data by qualitative and 

quantitative approaches. The participants in this study were  32 successful Bumiputera 

technopreneurs in Peninsular Malaysia with technical and vocational background. The 

snowballing technique was used to select the participants. The research instruments 

consisted of entrepreneur profiles, questionnaires, interview protocols, observations 

and verification of documents. Empirical data were analysed using descriptive analysis 

for quantitative data and for qualitative data, thematic analysis was employed. The main 

findings show that the participants believe that they have innovative thinking (M = 4.14, 

SD = 0.18), possess characteristics of technopreneurship (M = 4.14, SD = 0.18) and 

have the competencies of technopreneurship (M = 4.01, SD = 0.37). However, the major 

weaknesses of the technopreneurs as identified in this study included the lack of support 

and networking, low leadership competence, poor marketing, lack of raw materials and 

human resources (skilled workers), and financial difficulties. The conclusion from this 

study suggests that to be successful technopreneurs, they need to have innovative 

thinking, technopreneurial traits and competencies as well as other elements such as 

endurance, spirituality, family support, and technical skills. The implication of this 

study is the creation of a new framework of innovative thinking for technopreneurs. To 

develop such thinking, key elements such as critical and strategic thinking, problem-

solving skill, internal endurance, networking as well as having incubator are important 

to enhance the value-added for the technopreneurs to be more confident to succeed in 

the competitive business world. 

PENDAHULUAN 

 

  

 

 

1.0 Pengenalan 

 

Pembangunan teknousahawan merupakan isu semasa yang hangat diperkatakan bukan 

sahaja di peringkat tempatan tetapi juga di peringkat global. Di peringkat global pada 

tahun 2000, UNESCO telah melancarkan Matlamat Pembangunan Milenium 

(Millennium Development Goals) sebagai tindak balas kepada pelbagai cabaran dunia 

kerana kemunculan alaf baharu tahun 2000 (McArthur, 2014). Matlamat ini berteraskan  

lapan teras dan salah satu daripada matlamat tersebut adalah Perkongsian Global yang 

memfokuskan kepada perkongsian pelbagai aspek seperti perdagangan, sistem 

kewangan dan keusahawanan. Perkongsian global dari sudut keusahawanan adalah 

perkongsian pelbagai  maklumat berkaitan pembangunan, sistem, bantuan kewangan 

dan peluang keusahawanan (United Nations, 2016). Selain itu, UNESCO juga telah 

melancarkan satu gagasan yang dinamakan Matlamat Pembangunan Lestari 

(Sustainable Development Goals) pada tahun 2015. Gagasan ini berteraskan 17 

matlamat yang mana matlamat ke 9 iaitu membina infrastruktur berdaya tahan, 

menggalakkan perindustrian inklusif dan mampan serta menggalakkan inovasi adalah 

berkaitan dengan isu teknousahawan. Matlamat ke 9 ini adalah merupakan matlamat 

yang menjurus kelestarian dari aspek keusahawanan. Matlamat ini boleh dicapai 

melalui sokongan kewangan, teknologi, teknikal antarabangsa dan domestik, 

penyelidikan, inovasi, akses kepada teknologi maklumat dan peningkatan komunikasi 

dan jaringan global (United Nations, 2016). Di samping meningkatkan bilangan 

usahawan di negara-negara membangun, UNESCO juga memfokuskan kepada 

pembangunan belia dan teknokeusahawanan. Di persidangan maya UNESCO-

UNEVOC  pada Oktober 2015, UNESCO melancarkan gagasan membina laluan yang 

berdaya maju untuk golongan belia. Gagasan ini menyarankan peranan aktif institusi 

pendidikan dan latihan vokasional dalam  menggalakkan teknokeusahawanan dalam 

kalangan belia. UNESCO melihat keusahawanan belia sebagai satu laluan yang berdaya 

maju dan wajar dijadikan agenda nasional terutamanya di negara-negara membangun 

(UNESCO, 2015). Pada tahun 2016 juga, UNESCO telah melancarkan strategi untuk 

Technical and Vocational Education and Training 2016-2021 (UNESCO, 2016).  

 

Intipati strategi ini adalah memfokuskan kepada tiga perkara  utama iaitu 

meningkatkan kemahiran dan keusahawanan, menggalakkan ekuiti dan kesaksamaan 

jantina dan memudahkan peralihan kepada ekonomi hijau dan masyarakat yang 

mampan. Gagasan-gagasan UNESCO ini memberikan satu lonjakan kepada inovasi 

dan membuka peluang-peluang baharu dalam keusahawanan. Di Malaysia pula, pada 

bajet negara tahun 2011, Perdana Menteri Malaysia juga telah mengumumkan gagasan 

baharu untuk Malaysia sebagai sebuah negara berpendapatan tinggi. Gagasan ini 

dilakukan untuk mengerakkan negara seiring dengan wawasan 2020 yang akan 

menjelang tiba beberapa tahun lagi. Untuk menjadi sebuah negara berpendapatan tinggi 

seperti  Singapura, Jepun dan Korea banyak perkara yang perlu dilakukan di antaranya 

ialah merancakkan sektor keusahawanan sama ada yang berskala besar mahu pun 

berskala sederhana dan kecil. Negara berpendapatan tinggi seperti Jepun, Singapura 

dan Korea merupakan negara maju yang tidak mempunyai hasil bumi tetapi kekurangan 

tersebut dapat diimbangi dengan kerancakan sektor keusahawanan di negara tersebut 

(Janain, 2008). Jadual 1.1 menunjukkan perbandingan antara Malaysia dengan negara-

negara berpendapatan tinggi seperti Jepun, Singapura dan Korea dari suduk rekabentuk 

perindustrian dan paten berasaskan teknologi (teknokeusahawanan).  

 

Jadual 1.1 jelas menunjukkan bahawa teknousahawan telah merancakkan 

industri di negara maju seperti Jepun, Singapura dan Korea dengan cara meningkatkan 

rekabentuk perindustrian dan paten seterusnya  menjadi antara negara maju Asia 

mendahului Malaysia. Di samping itu juga, Malaysia pada tahun 2015 mengalami 

penurunan yang begitu ketara dalam rekabentuk peindustrian dan paten berasaskan 

teknologi berbanding tahun 2014. Untuk meningkatkan ekonomi negara sesuatu perlu 

dilakukan untuk memperkasakan teknokeusahawanan tempatan seperti negara-negara 

Jepun, Korea dan Singapura.  

 

 

 

 

 


